
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১১২
হেমচন্দ্র-গ্রন্থাবলী





আশাভগ্ন, হায়, কত নারী নর,
কত যুবা বৃদ্ধ প্রাণী

ভ্রমে এই ভাবে সে মরু-প্রদেশে
বদনে মলিন গ্লানি!

যাই যত দূর ক্রমশঃ ততই
নেহারি ধূম প্রগাঢ়!

ঘনঘটা যেন বিছায়ে আকাশে
তিমিরে ঢাকে আষাঢ়।

ক্রমে অন্ধকার ঘেরে দশ দিশ,
প্রবেশি যেন পাতাল;

উঠে নিত্য ধূম ফুটে ক্ষিতিতল
কজ্জল বর্ণ করাল।

মাঝে মাঝে মাঝে বিকট কিরণ
চমকি চমকি ছুটে;

কাল-কাদম্বিনী- কোলেতে যেমন
বিদ্যুৎ গগনে লুটে;

ভাতে তীব্র ছটা ধাঁধিয়া নয়ন
মুহূর্ত্তে পুনঃ লুকায়;

গাঢ়তর যেন অন্ধকারজাল
সে মরু'পরে ছড়ায়।

সে বিকট জালে আকুল তরাসে
শিহরি চাহি তখন,

রোমাঞ্চিত দেহ কম্পিত হৃদয়
নিস্পন্দ দুহ নয়ন;

দেখি স্থানে স্থানে কত শব-দেহ
সেই বারিশূন্য স্থলে,

বিকৃত বদন বিবর্ণ শরীর
লতারজ্জু বান্ধা গলে।

পীড়িত হৃদয় কাঁপিতে কাঁপিতে
দ্রুতবেগে করি গতি,

